ЕВРОПСКА УНИЈА -РЕПУБЛИКА МАКЕДОНИЈА  

МЕШОВИТ ПАРЛАМЕНТАРЕН КОМИТЕТ

26 и 27 ноември 2007 година- Брисел

ЗАВРШНА ДЕКЛАРАЦИЈА

едногласно усвоена, со два гласа воздржани, на 27 ноември 2007 година
Мешовитиот парламентарен комитет ЕУ- Република Македонија го одржа својот четврт состанок во Брисел, на 26 и 27 ноември 2007 година, под претседателство на г-дин Антониос ТРАКАТЕЛИС (ЕПП-ЕД, Грција) и г-дин Александар СПАСЕНОВСКИ (ВМРО-ДПМНЕ, Република Македонија). На состанокот, Комитетот размени мислења со г-динот Никола Димитров, специјален претставник на Република Македонија за ЕУ и НАТО, претставувајќи ја Владата на Република Македонија, Н.Е. Антонио Тангер, Амбасадор, специјален претставник за Западниот Балкан, претставувајќи го актуелното претседатрлство на ЕУ со Советот на Европската унија и г-дин Јан Тружински, заменик-генерален директор претставувајќи ја Европската комисија.   

Мешовитиот парламентарен комитет се осврна на следните прашања:

· Активностите на Република Македонија за напредокот кон членство во ЕУ, во контекст на внатрешниот и политичкиот напредок на земјата и регионалните и европски настани

· Процесот на економски реформи за исполнување на европските критериуми за членство во ЕУ;

· Процесот на реформи на поле на судството, внатрешните работи и државната администрација во Република Македонија;

· Олеснувањето на визниот режим како чекор кон целосна либерализација; и

· Инструментот за претпристапна помош (ИПА)

Имајќи ги предвид:

А. Заклучоците од Феира од 2000 година и Заклучоците од Солун од 2003 година на Европскиот совет; 

Б. Одлуката на Европскиот совет да и додели на Република Македонија статус на кандидат за членство во ЕУ на 17 декември 2005 година;

В. Резолуцијата на Европскиот парламент за Извештајот за напредокот за 2006 година на Република Македонија, од 12 јули 2007 година;

Г. Извештајот на Европската комисија за напредокот на Република Македонија и Стратегијата за проширување и главните предизвици 2006-2007 година од 6 ноември 2007 година;

Д. Склучувањето на договори за олеснување на визниот режим и реадмисија меѓу Република Македонија и Европската заедница на 18 септември 2007 година;

Ѓ. Завршната изјава на Третиот Мешовит парламентарен комитет Европска унија – Република Македонија од 30 јануари 2007 година;

Е. Декларацијата на ЕУ од Салзбург за Западниот Балкан од 11 март 2006 година;

Мешовитиот парламентарен комитет се осврна на следните препораки до институциите на Република Македонија и Европската унија:

1. потсетува на јасните перспективи за членство во ЕУ што на Самитот на Европскиот совет во 2003 година и ги понуди на Република Македонија и на другите земји од Западниот Балкан и условеноста поставена во Процесот за стабилизација и асоцијација и Солунската агенда; 

2. го поздравува Извештајот на Европската комисија за Стратегијата за проширување и главните предизвици 2007-2008 година и Извештајот за напредокот за Република Македонија од 6 ноември 2007 година и оценките дека земјата продолжила да напредува, но потребни се дополнителни напори;

3. потсетува дека Европскиот парламент, во својата резолуција од 12 јули 2007 година ја нагласи јасната перспектива на Република Македонија за станување членка на ЕУ и бара отпочнување на преговори за прием што е можно поскоро; ја охрабрува, во таа насока, владата, опозицијата и сите учесници во Република Македонија да ги вложат сите свои напори за спроведување на потребните реформи за да се помогне отпочнувањето на преговорите за прием што е можно поскоро; 

4. го поздравува усвојувањето на Националната програма за усвојување на законодавството на ЕУ, Националниот план за развој за 2007-2009 година, Претпристапната економска програма за 2007-2009 година и нивната континуирана имплементација; го пофалува фактот што Република Македонија исполнила некои од краткорочните приоритети од Европското партнерство од 2005 година и дека подготовките за прием во ЕУ ќе продолжат да бидат меѓу врвните приоритети на Владата на Република Македонија  и верува дека земјата е посветена и решена да ги забрза своите напори за реформи со цел отпочнување на преговорите за прием;

5. бара од Владата и од сите политички партии ефективно да продолжат со имплементацијата на Охридскиот рамковен договор (ОРД) што е втемелен во Уставот и правната рамка на државата; го поздравува во таа насока основањето на Секретаријат за имплементација на ОРД, зголемените буџетски средства за правична застапеност за немнозинските заедници во јавните институции, како и мерките преземени за понатамошен развој и унапредување на меѓуетничките односи; нагласува дека континуираната имплементација на ОРД придонесува за стабилност на земјата и ги охрабрува сите учесници да продолжат со конструктивниот дијалог за имплементација на ОРД;  

6. го поздравува напредокот на Република Македонија во борбата против корупцијата, што резултираше со значително подобрување на рангирањето на земјата на индексот за перцепција на корупција за 2007 година на Транспаренси Интернешнал; забележува зајакнување на законодавната и институционалната рамка за борба против корупцијата; забележува дека координацијата меѓу вклучените државни институции е подобрена; жали дека корупцијата е сеуште присутна во земјата и ја нагласува важноста од демонстрирање силни напори во борбата против корупцијата на сите нивоа;

7. ги забележува реформите направени на поле на судството; охрабрува понатамошни реформи и негово продолжување со функционирањето на независен и ефикасен начин; го поздравува отпочнувањето со работа на Академијата за обука на судии и обвинители и подобрената ефикасност на судството; ги повикува сите политички партии особено и континуирано да ги поддржуваат реформите на судскиот систем и успешната имплементација на законските реформи на ова поле; ги повикува властите особено во поглед на назначувањата во Судскиот совет и реформите во обвинителството;

8. и честите на Република Македонија за одржување на постојана соработка со Меѓународниот суд за воени злосторства за поранешна Југославија; нагласува дека потребен е понатамошен напредок во судството за да се подготви трансфер на случаите и враќање од страна на МСВЗЈ;

9. забележува дека континуираниот процес на децентрализација напредува и го поздравува стартувањето на втората фаза од фискалната децентрализација, вклучувајќи го трансферот на фискални надлежности во делот на образованието, социјалната и детската заштита, противпожарната заштита и културата;   

10. ги поздравува чекорите преземени за подобрување на раководењето со администрацијата, преку основање на одделенија за раководење со човечки ресурси во јавните институции, како и транспарентност во обезбедувањето на информации до јавноста; го поздравува основањето на сектори за европски прашања во министерствата надлежни за подготовките за пристапување во ЕУ; ја охрабрува владата да продолжи со деполитизација на јавната администрација на Република Македонија; посочува дека ЕУ инвестирала многу во градење на програми и подвлекува дека администрацијата заснована на систем на заслуги и професионалната и транспарентна администрација е клучна за подобрување на капацитетот за преземање на обврските за членство во ЕУ; жали за фактот што јавната администрација останува да биде слаба и неефикасна;

11. бара политичка соработка и конструктивен придонес на сите политички партии во работата на Собранието и правење дополнителни напори за подобрување на политичката клима и политичкиот дијалог за да се интензивира усвојувањето на закони кои се од клучна важност за интеграција на Република Македонија во Европската унија; жали што се појавија проблеми во функционирањето на парламентот; препорачува консултациите меѓу владата и опозицијата да продолжат; 

12. ја пофалува земјата за напредокот направен во усогласување на нејзиното законодавство со законодавството на ЕУ; повикува на континуирана ефективна имплементација и посебно, ефективно спроведување на законодавството на ЕУ; ја охрабрува земјата да продолжи со зголемена динамика на усогласување на своето законодавство со тоа на ЕУ;

13. забележув дека има напредок во делот на економската и монетарната политика и напредок во целост во подготвувањето на економската политика; ја повикува владата да ја подобри бизнис климата и условите за странските инвеститори; го забележува напредокот на Република Македонија кон воспоставување на функционална пазарна економија, зголемената макроекономска стабилност и намалувањето на целокупниот надворешен долг; 

14. посочува на потребата на институциите на ЕУ да го преиспитаат транспортниот концепт на Транс-европската мрежа  за градење на основните европски коридори до 2020 година и за интегрирање на регионот на земјите членки од Процесот на стабилизација и асоцијација, вклучувајќи ја и Република Македонија, земајќи ја предвид особено не само вертикалната, туку исто така и хоризонталната интеграција на регионот во европските трансверзали;

15. ја забалежува заложбата на земјата за осигурување ефективна имплементација на Спогодбата за стабилизација и аосцијација nи го поздравува во таа насока напредокот постигнат на разни полиња како: царина, транспорт, внатрешен пазар, конкуренција, државна помош, заштита на правата на интелектуална и индустриска сопственост и сл.; забележува со задоволство што се преземени конкретни чекори за либерализација на телекомуникацискиот пазар преку воведување на трет мобилен оператор и предвидената либерализација на пазарот на фиксна телефонија; бара континуирано зајакнување на административниот капацитет преку систематска и планирана обука, за осигурување на непречена имплементација на ССА; 
16. го поздравува фактот што Република Македонија ги поднела сите оперативни програми од Инструментот за претпристапна помош (ИПА) за 2007 година и очекува потпишување на Рамковниот договор на ИПА; го поздравува напредокот направен од страна на властите на Република Македонија за децентрализирано управување со фондовите на ЕУ; ја охрабрува Владата на Република Македонија да го зајакне својот административен капацитет за силно да ги почувствува бенефициите од ИПА; бара од Владата да го искористи ИПА за решавање на одредени итни и значајни еколошки прашања; бара од Комисијата да донесе одлука за децентрализираното управување и да ги поддржи со сите достапни средства властите на Република Македонија со цел да учествуваат во овој процес; 
17. го поздравува успешното склучување на спогодбата за олеснување на визниот режим и спогодбата за реадмисија со ЕУ и очекува нивно спроведување на 1 јануари 2008 година; честита за напредокот направен од страна на Република Македонија на поле на правдата, слободата и безбедноста, а особено на поле на миграцијата, визната политика, управувањето со границите и безбедноста на документите, вклучително со воведувањето на биометриски пасоши, лични карти и возачки дозволи; бара од Европската комисија да ја исполни својата заложба од Стратегискиот извештај за проширувањето 2007 година без одлагање да отпочне визен дијалог со Република Македонија за воспоставување на взаемен патен режим без визи; ја повикува Република Македонија за континуирана имплементација на бараните европски стандарди во таа насока; 

18. ги забележува потешкотиите со кои се соочуваат граѓаните на Република Македонија како резултат на непризнавањето од страна на Грција на нејзините пасоши, ситуацијата поврзана со прашањето на името; ги повикува двете страни да ги почитуваат обврските од Заедничката декларација како анекс на текстот на Спогодбата за олеснување на визниот режим меѓу ЕУ и Република Македонија повторно да го разгледаат прашањето како прашање од приоритет, штом ќе се исполнат условите, имено со усвојување на Кодекс за визи на Заедницата од страна на ЕУ;  

19. ја забележува конструктивната улога на Република Македонија на поле на Заедничката надворешна и безбедносна политика (ЗНБП) и Европската безбедносна и одбранбена политика (ЕБОП); го пофалува нејзиното учество во мисијата на Европската унија АЛТЕА, како и на мисиите на НАТО во Афганистан, Ирак и Либан и нејзината спремност да земе учество во унапредување на капацитетите на ЕБОП и во идните цивилни и воени мисии за справување на кризи, водени од страна на ЕУ; 
20. ја зема во предвид регионалната соработка и добрососедските односи како дел од процесот кон напредување кон Европската унија; ја поздравува спремноста на Република Македонија за зголемување на својот ангажман во процесот на регионална соработка, примарно преку основањето на Регионалниот совет за соработка како форум за соработка во регионална сопственост, претседавањето со Спогодбата ЦЕФТА 2006, Спогодбата за енергетска заедница, Спогодбата за заеднички европски авијационен простор и други форми за соработка според нејзиниот општ интерес;

21. го пофалува конструктивниот став на земјата за решавањето на финалниот статус на Косово и ја нагласува значајната улога што Република Македонија ја одиграла во текот на косовската криза, како фактор за стабилност регионот на ЈИЕ; посочува дека со мултиетничкиот карактер на нејзиното општество, Република Македонија може да служи како модел во регионот на Западниот Балкан; понатаму ја нагласува важноста од финализирање на техничката демаркација на границата на Република Македонија со Србија во делот на Косово, како техничко прашање кое треба да се разреши што е можно поскоро;

22. ја охрабрува Република Македонија да продолжи решително со реформите кои се потребни за исполнување на условите и барањата поставени со копенхашките политички критериуми и со Спогодбата за стабилизација и асоцијација и Спогодбата за стабилизација и асоцијација, за земјата да одговори на другите прашања и критериуми за членство вклучени во Мислењето на Комисијата и да ги имплементира приоритетите од Европското партнерство, врз основа на одредените стандарди; ја повикува Европската комисија да и помогне на земјата во нејзините напори да се придржува до и да ги имплементира барањата од Европското партнерство; го повикува Европскиот парламент и националните парламенти на земјите членки да го поддржат понатамошниот процес на пристапување на Република Македонија во ЕУ што е можно поскоро;

23. потсетува дека процесот на проширување во ЕУ придонел кон стабилност, мир, демократски реформи, пазарно-ориентирани стопанства и промоција на европските вредности во новите земји членки, а донесол благосостојба за граѓаните во старите земји членки; за таа цел, ја нагласува важноста за Европската комисија, Европскиот парламент и владите и националните парламенти на сите земји членки на Унијата да продолжат адекватно да ја информираат нивната јавност за бенефициите од идните проширувања; потсетува истовремено дека евентуалната интеграција во Европската унија зависи од ефективната имплементација на реформите и целосното почитување на принципот на условеност;ја потсетува Република Македонија дека ова е најбрзиот пат кон пристапување во ЕУ. 

